
Na osnovu člana 16. stav 2. Zakona o Vladi Zeničko-dobojskog kantona – Prečišćeni tekst
(„Službene novine Zeničko-dobojskog kantona”, broj: 7/10 i 3/23) i člana 38. stav 2. Zakona o
zdravstvenom osiguranju („Službene novine Federacije Bosne i Hercegovine”, broj: 30/97, 7/02,
70/08, 48/11, 36/18 i 61/22), na prijedlog ministrice Ministarstva zdravstva, Vlada Zeničko-
dobojskog kantona na 27. sjednici održanoj dana 17.05.2024. godine, donosi

ODLUKU
o dopunama Odluke o osnovama, kriterijima i mjerilima za zaključivanje ugovora između
Zavoda zdravstvenog osiguranja Zeničko-dobojskog kantona i zdravstvenih ustanova

Član 1.
(Dopuna člana 37.)

U Odluci o osnovama, kriterijima i mjerilima za zaključivanje ugovora između Zavoda
zdravstvenog osiguranja Zeničko-dobojskog kantona i zdravstvenih ustanova (“Službene novine
Zeničko-dobojskog kantona”, broj: 19/19) iza člana 37. dodaju se novi članovi 37a., 37b. i 37c. koji
glase:

“Član 37a.
(Finansiranje programa skrininga, upravljanje, monitoring, evaluacija, izvještavanje i

dostavljanje faktura davaoca usluga)

(1) Zavod finansira provođenje programa skrininga ranog otkrivanja karcinoma dojke (u daljem
tekstu: skrining) za žene starosne dobi od 50 do 69 godina.

(2) Program skrininga obuhvata provođenje sljedećih organizaciono-informatičkih radnji i
zdravstvenih usluga:

a) upravljanje, monitoring, evaluaciju i izvršavanje skrininga,
b) mamografsko snimanje,
c) prvo radiološko očitanje mamografskog snimka,
d) drugo radiološko očitanje mamografskog snimka,
e) ekspertizu nejasnog mamografskog snimka,
f) ultrazvučni pregled nejasne mamografske promjene.

(3) Upravljanje, monitoring, evaluaciju i izvještavanje skrininga iz stava (2) tačka a) ovog člana,
provodi Institut, putem informatičkog softvera.

(4) Zdravstvene usluge skrininga vrše davaoci usluga koji ispunjavaju uvjete utvrđene Programom
skrininga raka dojke u Zeničko-dobojskom kantonu broj: 02-150-1/24 od 12.01.2024. godine (u
daljem tekstu: Program).

(5) Institut je obavezan u roku od 30 dana od dana stupanja na snagu ove Odluke, propisati kriterije
koje su obavezni ispunjavati davaoci usluga za pružanje zdravstvenih usluga iz stava (2) tačka
b), c), d), e) i f) ovog člana.

(6) Zavod finansira pojedinačne troškove skrininga izražene kroz bodove i to:

a) mamografsko snimanje - 15 bodova,
b) prvo radiološko očitanje mamografskog snimka - 15 bodova,
c) drugo radiološko očitanje mamografskog snimka - 15 bodova,
d) ekspertiza nejasnih mamografskih snimaka - 20 bodova,

e) ultrazvučni pregled nejasne mamografske promjene - 15 bodova.

(7) Institut je obavezan dostavljati Zavodu mjesečni izvještaj o pruženim uslugama skrininga do 15.
u tekućem mjesecu za prethodni mjesec.

(8) Davaoci usluga koji pružaju uslugu skrininga, obavezni su Zavodu dostaviti fakturu o izvršenoj
usluzi skrininga usklađenu sa mjesečnim izvještajem Instituta.

Član 37b.
(Finansiranje troškova glavnog centra za skrining)

(1) Glavni centar skrininga za rano otkrivanje karcinoma (u daljem tekstu: glavni centar za
skrining), organizovan je u Institutu i obavlja poslove koordinacije, organizacije, monitoringa,
evaluacije i izvještavanja, što uključuje i planiranje i pozivanje učesnica skrininga.

(2) Zavod finasira troškove glavnog centra za skrining sa 193.800 bodova, a na ime materijalnih
troškova i rada tima u sastavu:
a) 0,5 - doktor medicine sa završenom specijalizacijom,
b) 1,0 - informatičar - VSS VII stepen stručne spreme ili 240 ECTS bodova,
c) 1,0 - dipl. medicinska sestra - tehničar - VSS 180 ili 240 ECTS bodova,
d) 2,0 - medicinska sestra - tehničar.

(3) Zavod finansira troškove upućivanja poziva ženama iz glavnog centra za skrining sa 1,20
bodova po jednom pozivu.

Član 37c.
(Utvrđivanje vrijednosti boda u skriningu)

(1) Vrijednost boda za finansiranje skrininga iz člana 37a. i 37b. ove Odluke, utvrđuje Upravni
odbor Zavoda, jednom godišnje, na osnovu prijedloga plana za provođenje skrininga koji
Ministarstvu zdravstva predlaže Institut.

(2) Vrijednost boda iz stava (1) ovog člana ne može biti niža od utvrđene vrijednosti boda iz
prethodne godine.”

Član 2.
(Stupanje na snagu)

Ova Odluka stupa na snagu osmog dana od dana objavljivanja u „Službenim novinama Zeničko-
dobojskog kantona”.

Broj: 02-33-9526/24
Datum, 17.05.2024. godine
Zenica

DOSTAVLJENO:
1x Ministarstvo zdravstva,
1x Zavod zdravstvenog osiguranja Zeničko-dobojskog kantona,

putem Ministarstva,
1x JU Institut za zdravlje i sigurnost hrane Zenica,

putem Ministarstva,
1x „Službene novine Zeničko-dobojskog kantona“,
1x a/a.

PREMIJER

Nezir Pivić


